
Senedd ar gyfer Cenedlaethau’r Dyfodol  
Papur trafod  
 
Cyflwyniad 

Mae ehangu’r Senedd yn 2026 yn garreg filltir bwysig yn natblygiad democratiaeth 
Cymru. Wrth i nifer yr Aelodau gynyddu, daw nid yn unig fwy o gapasiti, ond cyfle 
unigryw i ailfeddwl sut mae ein senedd genedlaethol yn gweithredu er budd 
cenedlaethau’r presennol a’r dyfodol. Mae’r papur trafod hwn yn amlinellu atebion 
ymarferol i gefnogi datblygiad Senedd sy’n addas ar gyfer y dyfodol; Senedd sydd 
mewn sefyllfa well i ragweld heriau hirdymor, ymateb i dueddiadau sy’n dod i’r 
amlwg, a gwreiddio rhagwelediad wrth wraidd ei gwaith. 

Mae Senedd fwy yn creu lle i ystyried ffyrdd newydd o sicrhau bod ei dulliau 
democrataidd yn barod i heriau’r dyfodol. Mae hyn yn cynnwys cryfhau gwaith craffu 
drwy lens hirdymor, gwella prosesau deddfwriaethol er mwyn rhoi mwy o ystyriaeth i 
effeithiau yn y dyfodol, a sicrhau bod penderfyniadau’n cyd-fynd ag uchelgeisiau 
Deddf Llesiant Cenedlaethau’r Dyfodol; sef gwella llesiant cyfannol ein poblogaeth 
heddiw ac ar gyfer y dyfodol. Mae’n gyfle i symud y tu hwnt i gylchoedd tymor byr, 
chwalu seilos a gwreiddio dulliau sy’n rhoi blaenoriaeth i degwch rhwng 
cenedlaethau. 

Ar yr un pryd, mae’r foment hon yn cynnig llwyfan i gynyddu ymwybyddiaeth, 
dealltwriaeth a gweithrediad Deddf Llesiant Cenedlaethau’r Dyfodol. Drwy wella’r 
ffordd y caiff tueddiadau’r dyfodol ei chyfleu a’i thrafod, gall y Senedd chwarae rhan 
arweiniol wrth feithrin dealltwriaeth gyffredin o’r heriau a’r cyfleoedd sy’n wynebu 
Cymru. Wrth wneud hynny, gall gryfhau ymgysylltiad y cyhoedd, cefnogi prosesau 
llunio polisi mwy gwybodus, ac atgyfnerthu ei rôl fel deddfwrfa sy’n arwain yn fyd-
eang sydd yn cymryd perspectif hirdymor.  

Mae adeiladu capasiti i feddwl strategol am yr hirdymor yn sgwrs sydd yn berthnasol 
i bob senedd. Er enghraifft, yn dilyn adolygiad, mae Corff Corfforaethol Seneddol yr 
Alban (SPCB) wedi cytuno'n ffurfiol i ddiddymu Fforwm Dyfodol yr Alban fel cwmni 
cyfyngedig a sefydlu gwasanaeth meddwl am y dyfodol newydd o fewn Senedd yr 
Alban. Cadarnhaodd yr adolygiad fod meddwl am y dyfodol mewn cyd-destun 
seneddol yn hanfodol. 

Cynhyrchwyd y papur hwn i gefnogi syniadau ar gyfer y Senedd newydd. Mae’r 
papur yn cynnig offerynnau newydd i gryfhau llywodraethu hirdymor. 

 

 

 

https://futuresforum.scot/update-on-scotlands-futures-forum/
https://futuresforum.scot/update-on-scotlands-futures-forum/

Craffu ôl-ddeddfu ar Ddeddf Llesiant Cenedlaethau’r Dyfodol  
Y Pwyllgor Cydraddoldeb a Chyfiawnder Cymdeithasol, Mawrth 2026 

Croeshawyd Comisiynydd Cenedlaethau’r Dyfodol cyhoeddiad adroddiad Pwyllgor 
Cydraddoldeb a Chyfiawnder Cymdeithasol y Senedd ar 16 Mawrth 2026, yn dilyn ei 
waith craffu ôl-ddeddfu ar Ddeddf Llesiant Cenedlaethau’r Dyfodol (Cymru) 2015. 
 

 
Addas ar gyfer y Dyfodol? Deddf Llesiant Cenedlaethau’r Dyfodol.  

Mae dull trawsbleidiol y Pwyllgor yn arwydd o ymrwymiad cyffredin i gryfhau un o 
ddarnau deddfwriaeth mwyaf arwyddocaol Cymru. Mae ei ganfyddiadau’n 
adlewyrchu’r cynnydd sydd wedi’i wneud, yn ogystal â’r angen clir i sicrhau bod y 
Ddeddf yn parhau’n addas ar gyfer yr heriau sydd o’n blaenau. 

Adeiladodd adroddiad y Pwyllgor ar sylfaen gadarn o dystiolaeth o bob rhan o 
gymdeithas Cymru, gan dynnu ar fewnwelediadau gan gyrff cyhoeddus, y sector 
preifat a chymdeithas sifil. Mae hefyd yn ailgysylltu ag ysbryd y sgwrs 
genedlaethol wreiddiol, “Y Gymru a Garem”, pan fu miloedd o bobl yn helpu i lunio 
gweledigaeth ar gyfer dyfodol gwell. Wrth wneud hynny, mae’r Pwyllgor yn 
atgyfnerthu egwyddor bwysig: bod yn rhaid i ddyfodol y Ddeddf, a dyfodol Cymru, 
barhau i gael eu llunio gyda’i phobl a ganddynt. 

Mae cydberthynas gref rhwng argymhellion y Pwyllgor a chanfyddiadau Adroddiad 
Cenedlaethau’r Dyfodol 2025 y Comisiynydd, yn ogystal ag adroddiad Archwilydd 
Cyffredinol Cymru yn 2025, “Dim Amser i’w Golli: Gwersi o’n gwaith o dan Ddeddf 
Llesiant Cenedlaethau’r Dyfodol”. Mae’r alwad am adolygiad ffurfiol o’r 
ddeddfwriaeth, ochr yn ochr ag ymgysylltu cryfach â’r cyhoedd, yn adlewyrchu 
consensws cynyddol bod yn rhaid i’r Ddeddf esblygu er mwyn ymateb i heriau sy’n 
dod yn fwyfwy cymhleth — o’r argyfyngau hinsawdd a natur i anghydraddoldebau 
parhaus a’r pwysau ar wasanaethau cyhoeddus. Mae’r cydberthynas hon yn rhoi 
mandad clir ar gyfer gweithredu. 

Wrth edrych ymlaen at y Senedd nesaf, rhaid trin hyn fel blaenoriaeth. Bydd Deddf 
Llesiant Cenedlaethau’r Dyfodol gryfach, wedi’i chefnogi gan ewyllys wleidyddol a 
gweithredu ymarferol, yn hanfodol er mwyn sicrhau newid hirdymor. 

Mae’r crynodeb yma yn cynjig cyd-destun i’r papur. Gallwch ddod o hyd i 
adroddiad llawn y pwyllgor yma.  
 

 

 

 

 

 

 

https://futuregenerations.wales/news/the-people-of-wales-must-help-shape-the-next-chapter-of-the-future-generations-act/
https://futuregenerations.wales/discover/about-future-generations-commissioner/future-generations-report-2025/
https://futuregenerations.wales/discover/about-future-generations-commissioner/future-generations-report-2025/
https://www.audit.wales/sites/default/files/publications/No_time_to_lose_Lessons_from_our_work_under_the_Well-being_of_Future_Generations_Act.pdf
https://www.audit.wales/sites/default/files/publications/No_time_to_lose_Lessons_from_our_work_under_the_Well-being_of_Future_Generations_Act.pdf
https://laiddocuments.senedd.wales/cr-ld17973-en.pdf

1.0 Cynigion 
1. Pwyllgor ar gyfer y Dyfodol  
2. Gwreiddio’r Ddeddf yn y ddarpariaeth dysgu a datblygu ar gyfer 
Aelodau’r Senedd 
3. Grŵp Trawsbleidiol ar gyfer Cenedlaethau’r Dyfodol 

Senedd ar gyfer Cenedlaethau’r Dyfodol 
Mae’r papur hwn yn cyflwyno cyfres o gynigion ymarferol i Aelodau newydd y 
Senedd eu hystyried, gyda’r nod o gryfhau gallu’r Senedd i weithredu er budd 
cenedlaethau’r dyfodol. 

Mae’r cynigion hyn yn cynnwys: 

• Yr achos dros sefydlu Pwyllgor ar gyfer y Dyfodol, i ddarparu trefniadau 
penodol ar gyfer craffu ar faterion hirdymor, yn ogystal â sicrhau bod 
deddfwriaeth Cymru’n cael ei datblygu mewn ffordd sy’n addas ar gyfer y 
dyfodol.  

• Cyfleoedd i wreiddio Deddf Llesiant Cenedlaethau’r Dyfodol yn y ddarpariaeth 
hyfforddiant a datblygu barhaus i Aelodau, fel y gallant chwarae rhan 
weithredol wrth graffu ar ei gweithrediad.  

• Creu Grŵp Trawsbleidiol ar gyfer Cenedlaethau’r Dyfodol, i’w gynnal gan 
swyddfa’r Comisiynydd i ddechrau, er mwyn meithrin cydweithio ar draws 
ffiniau gwleidyddol a chynnwys sectorau ehangach — rhywbeth sy’n 
angenrheidiol i wella ein llesiant cyffredin.  

Bwriad y cynigion hyn yw llywio trafodaethau cynnar a chynnig opsiynau ymarferol i 
Aelodau’r Senedd sydd wedi ymrwymo i adeiladu dyfodol gwell i Gymru. Byddent yn 
gwneud hynny drwy gryfhau strwythurau atebolrwydd, gwella’r craffu ar faterion 
hirdymor, buddsoddi yng ngallu Aelodau, a meithrin cydweithio trawsbleidiol. 

Gyda’i gilydd, mae’r cynigion hyn sy’n dod i’r amlwg yn gyfle ehangach i osod y 
Senedd fel deddfwrfa arweiniol yn fyd-eang o ran diogelu buddiannau cenedlaethau’r 
dyfodol. Byddai hynny’n cyd-fynd ag uchelgais Deddf Cenedlaethau’r Dyfodol, sy’n 
arwain y byd, ac â mecanweithiau eraill megis cael Comisiynydd annibynnol. 

1. Pwyllgor ar gyfer y Dyfodol 

Byddai Pwyllgor ar gyfer y Dyfodol penodol yn rhoi canolbwynt i’r Senedd ar gyfer 
ystyried materion hirdymor sy’n torri ar draws meysydd polisi. Nid yw heriau fel 
newid hinsawdd, newidiadau demograffig, tarfu technolegol, cydlyniant cymunedol 
ac anghydraddoldeb rhwng cenedlaethau bob amser yn ffitio’n daclus o fewn 
strwythurau pwyllgor presennol. 

Gallai’r pwyllgor hwn ysgwyddo rhai o’r cyfrifoldebau perthnasol sydd gan y Pwyllgor 
Cydraddoldeb a Chyfiawnder Cymdeithasol a’r Pwyllgor Cyfrifon Cyhoeddus a 
Gweinyddiaeth Gyhoeddus ar hyn o bryd, yn ogystal â rhai agweddau ar gylch 
gwaith y Pwyllgor Deddfwriaeth, Cyfiawnder a’r Cyfansoddiad. Bydd hwn yn galluogi 
pwyllgorau sydd eisioes yn bodoli i dreulio mwy o amser ar faterion eraill. 

Byddai’r Pwyllgor ar gyfer y Dyfodol yn archwilio deddfwriaeth ac yn dwyn 
Llywodraeth Cymru i gyfrif drwy graffu ar ei gwariant, ei gweinyddiaeth a’i phrosesau 
llunio polisi drwy lens hirdymor ac ataliol. Byddai hyn yn cynnwys dwyn y Prif 
Weinidog i gyfrif am ei arweinyddiaeth. Gallai graffu ar Filiau’r llywodraeth, Biliau 
pwyllgorau a Biliau Aelodau preifat, er mwyn sicrhau bod y lens hirdymor wedi’i 
hystyried. Dylai ei gylch gwaith gynnwys yn ogystal, (ond heb fod yn gyfyngedig i,) 
weithrediad Deddf Llesiant Cenedlaethau’r Dyfodol 2015, cynaliadwyedd, tegwch 
rhwng cenedlaethau, a gwreiddio meddwl hirdymor ar draws polisi cyhoeddus. Yn 
ogystal, gallai’r Pwyllgor ymchwilio i unrhyw faes polisi o safbwynt ei ffocws 
trawsbynciol ar effeithiau yn y dyfodol, gan gynnwys sut mae penderfyniadau a wneir 
heddiw yn effeithio ar lesiant cymdeithasol, economaidd, amgylcheddol a 
diwylliannol cenedlaethau’r dyfodol. 

Gallai pwyllgor o’r fath: 

• fonitro gweithrediad Deddf Llesiant Cenedlaethau’r Dyfodol a’i helfennau, gan 
gynnwys Adroddiad Tueddiadau’r Dyfodol, a’r cynnydd yn erbyn y 
dangosyddion a’r cerrig milltir cenedlaethol a amlinellir yn Adroddiad Llesiant 
Cymru;  

• craffu ar Gomisiynydd Cenedlaethau’r Dyfodol Cymru ac ar y penderfyniadau 
a wnaed gan gyrff cyhoeddus wrth weithredu Deddf Llesiant Cenedlaethau’r 
Dyfodol.   

• cynnal gwaith sganio’r gorwel a rhagwelediad, gan sicrhau bod pwyllgorau’r 
Senedd yn cael data a thystiolaeth briodol, a hynny drwy weithio gyda 
rhwydweithiau a sefydliadau sydd eisoes wedi’u sefydlu;  

• craffu ar holl ddeddfwriaethau a pholisi drwy lens cynaliadwyedd a’r hirdymor, 
gan gyhoeddi datganiadau cynghori ar ddeddfwriaeth sy’n cael ei datblygu a 
hyrwyddo gwelliannau;  

• cynnal ymchwiliadau i risgiau a chyfleoedd sy’n dod i’r amlwg.  

Un syniad i’w hystyried yw y gallai Comisiynydd Cenedlaethau’r Dyfodol Cymru 
eistedd fel arsylwr yn y cyfarfodydd hyn, neu chwarae rôl debyg i rôl yr Archwilydd 
Cyffredinol gyda’r Pwyllgor Cyfrifon Cyhoeddus, (fel y caniateir gan Reol Sefydlog 
17.55). Gallai hyn gynnwys: 

• darparu’r dystiolaeth annibynnol ar gynaliadwyedd y byddai’r gwaith craffu yn 
seiliedig arni;  

• gweithredu fel prif gynghorydd proffesiynol y Pwyllgor;  
• cefnogi cwestiynu effeithiol a dadansoddi tystiolaeth tystion, gan gynnal 

annibyniaeth a chryfhau atebolrwydd drwy beidio â bod yn aelod o’r Pwyllgor.  

(Deallem na fedr y Comisiynydd fod yn arsylwr neu cynghorydd mewn sesiynau 
craffu yn ymwneud a’i waith). 

Gyda’i gilydd, byddai’r Pwyllgor a’r Comisiynydd yn ganolog i sicrhau gwelliant i 
lesiant economaidd, cymdeithasol, amgylcheddol a diwylliannol Cymru, ac i sicrhau 
ein bod yn mabwysiadu dull hirdymor a chynaliadwy ym mhopeth y mae’r Senedd 
yng Nghymru yn craffu arno. 

Mae cynnig arloesol i'w ystyried yn ymwneud â Chadeirydd y Pwyllgor. Gallai 
Cadeirydd y pwyllgor hwn: 

• cylchdroi rhwng Cadeiryddion yr holl Bwyllgorau eraill yn y Senedd (bob 6/12 
mis); 

• bod yn Lywydd/Dirprwy Lywydd, gan ddangos integreiddio ac ymwybyddiaeth 
ar draws y pwyllgorau. 

• cael ei rannu ag un neu fwy o Gadeiryddion (o dan Reol Sefydlog 17A.1) 

Gallai ei aelodaeth hefyd gynnwys holl Gadeiryddion pob Pwyllgor. Beth bynnag, 
byddai disgwyl i'r pwyllgor hwn gynnal cydweithrediad a chyfathrebu da â phob 
pwyllgor. 

Disgwylir y gallai fod angen newid y Rheolau Sefydlog i alluogi rhai o'r arferion mwy 
arloesol hyn. 

Mae Comisiynydd Cenedlaethau’r Dyfodol yn credu bod gwerth ychwanegol mewn 
archwilio sut y gellid ymgorffori dulliau democratiaeth gydgynghorol neu gyfranogol, 
fel trefniant mini-gyhoeddus [mini-public]1, o fewn strwythurau pwyllgorau. Byddai 
hyn yn helpu i wreiddio profiad bywyd a chydweithrediad dinasyddion o fewn 
sefydliadau democrataidd. Roedd 44% o Aelodau’r Senedd yng Nghymru a holwyd 
gan Carnegie UK yn credu y gallai cynnwys cyrff fel paneli dinasyddion helpu i 
gynyddu ymddiriedaeth. Daeth Carnegie UK i’r casgliad yn yr adroddiad fod mwyafrif 
Aelodau’r Senedd wedi clywed am ddemocratiaeth gydgynghorol cyn yr arolwg, gan 
ychwanegu bod “agoredrwydd yn gymharol gryf, gyda thua thri chwarter yn dweud y 
byddent yn ystyried cymryd rhan”. Dywedodd dros dri chwarter, sef 77%, o Aelodau’r 
Senedd a holwyd eu bod yn agored i weithio gyda chyrff o’r fath — o gymharu â 73% 
o Aelodau Senedd yr Alban, 72% o Aelodau Cynulliad Gogledd Iwerddon a 64% o 
Aelodau Senedd y DU. Mae Deddf Llesiant Cenedlaethau'r Dyfodol eisoes wedi 
ymgorffori pwysigrwydd deialog a sgyrsiau parhaus gyda phobl Cymru ym 

 
1 Mae mini-gyhoeddus yn fath o arloesi democrataidd sy’n cynnwys grŵp cynrychioliadol o ddinasyddion, a ddewisir fel arfer 
drwy loteri, neu hapddethol, er mwyn cynrychioli’r boblogaeth ehangach. Daw’r grŵp ynghyd i ddysgu am faes polisi penodol, ei 
drafod yn fanwl, a gwneud argymhellion. Mae’r dull hwn yn cynnig ffynhonnell o safbwyntiau cytbwys a gwybodus i lywio 
penderfyniadau, ac yn dyfnhau cyfranogiad democrataidd drwy roi ffyrdd ystyrlon i ddinasyddion gymryd rhan yn y broses 
ddemocrataidd rhwng etholiadau. 

https://carnegieuk.org/publication/parliamentarians-perspectives-on-deliberative-democracy/

mhrosesau gwneud penderfyniadau cyrff cyhoeddus. Mae cyfleoedd gwirioneddol 
trwy fframwaith Pwyllgor wedi'i adnewyddu i ymgorffori'r dull cynnwys ymhellach - ac 
i annog perthynas gynyddol rhwng dinasyddion a'u cynrychiolwyr. 

Yn rhyngwladol, mae modelau tebyg wedi helpu seneddau i gryfhau eu gallu i 
ragweld ac ymateb i dueddiadau’r dyfodol. Ceir yr enghreifftiau rhyngwladol hyn yn 
yr Atodiad. 

Mae'n bwysig pwysleisio bod y mecanwaith newydd hwn yn ceisio ategu a chryfhau'r 
seilwaith sefydledig sydd eisoes ar waith gan Ddeddf Llesiant Cenedlaethau'r 
Dyfodol. Byddai hefyd yn ceisio adeiladu ar y momentwm a'r dysgu o ddeddfu ar 
gyfer cenedlaethau'r dyfodol dros y deng mlynedd diwethaf. 

 

2. Gwreiddio’r Ddeddf mewn rhaglen dysgu a datblygu ar gyfer 
Aelodau’r Senedd 

Mae cyflawni uchelgeisiau Deddf Llesiant Cenedlaethau’r Dyfodol (Cymru) 2015 yn 
galw am ddealltwriaeth gyffredin o’i gofynion a’r ffordd y caiff ei rhoi ar waith yn 
ymarferol. Byddai gwreiddio’r Ddeddf yn narpariaeth parhaus hyfforddiant a 
datblygu’r Senedd yn cefnogi Aelodau i’w defnyddio’n llawn fel fframwaith ar gyfer 
gwneud penderfyniadau a chraffu, Gellid cyflawni’r elfen yma drwy gydweithio rhwng 
Comisiwn y Senedd, y Pwyllgor Busnes, pleidiau gwleidyddol a swyddfa’r 
Comisiynydd. 

Mae’r Comisiynydd eisoes yn cynhyrchu ystod o gyfleoedd dysgu a datblygu 
cyffredinol a phwrpasol. Gellir eu gweld yma. Mae’r Comisiynydd hefyd wedi darparu 
hyfforddiant i Aelodau, eu staff, tîm ymchwil yr Aelodau a phwyllgorau. 

Gallai gwaith newydd yn y maes hwn gynnwys: 

• cyfleoedd dysgu, wedi’u teilwra, ar gymhwyso’r egwyddor datblygu 
cynaliadwy a rhagwelediad i Aelodau a staff y Senedd;  

• offer ymarferol ar gyfer craffu ar bolisïau, deddfwriaeth a chyllidebau drwy 
lens hirdymor a chynaliadwyedd;  

• cyfnewidiadau wedi’u hwyluso i Aelodau’r Senedd ymweld ag enghreifftiau o 
arfer gorau o ddatblygu cynaliadawy – rhai etholaethol a chenedlaethol, 
wedi’u trefnu gyda Chomisiynydd Cenedlaethau’r Dyfodol;  

• mae ‘Encil Sgiliau’r Dyfodol’ hefyd yn cael ei ystyried ar gyfer staff Comisiwn y 
Senedd, Aelodau’r Senedd a’u staff. 

Byddai’r maes gwaith hwn yn sicrhau bod Aelodau a staff y Senedd wedi’u harfogi i 
weithredu Deddf Llesiant Cenedlaethau’r Dyfodol yn effeithiol yn eu rôl. 

 

 

https://futuregenerations.wales/do/involvement/supporting-you/#:~:text=We%20provide%20advice%2C%20assistance%2C%20support,in%20a%20variety%20of%20ways.


 

 9 

Comisiynydd Cenedlaethau’r Dyfodol Cymru 
Future Generations Commissioner for Wales 

A Discussion Paper:  
Senedd for Future Generations  

3. Sefydlu Grŵp Trawsbleidiol ar gyfer Cenedlaethau’r Dyfodol 

Diben Grwpiau Trawsbleidiol yw darparu fforwm i Aelodau’r Senedd o wahanol 
bleidiau gwleidyddol ddod ynghyd i ystyried a thrafod diddordebau cyffredin mewn 
meysydd penodol. 

Mae’r rhan fwyaf o’r heriau sy’n wynebu cenedlaethau’r dyfodol — os nad pob un 
ohonynt — yn galw am gydweithio trawsbleidiol parhaus. Byddai Grŵp 
Trawsbleidiol ar gyfer Cenedlaethau’r Dyfodol yn darparu gofod anffurfiol ond 
dylanwadol i Aelodau o bob plaid ddod ynghyd o amgylch blaenoriaethau hirdymor 
cyffredin sy’n ymwneud â llesiant y boblogaeth. 

Byddai sefydlu’r Grŵp Trawsbleidiol hwn yn dilyn y rheolau ar gyfer gweithredu 
Grwpiau Trawsbleidiol, fel y’u diweddarwyd gan y Pwyllgor Safonau Ymddygiad ar 2 
Mai 2023. Mater i Aelodau’r Senedd fyddai ystyried a chytuno ar ei gylch gwaith 
penodol.  

Gallau swyddfa’r Comisiynydd ddarparu cymorth Ysgrifennyddiaeth y Grŵp 
Trawsbleidiol. 

Gallai’r Grŵp Trawsbleidiol: 

• hwyluso deialog ar dueddiadau a risgiau allweddol y dyfodol;  
• meithrin gwybodaeth a dealltwriaeth o’r tueddiadau a’r materion hyn;  
• darparu briffiau ac ymgysylltu ag arbenigwyr, cymdeithas sifil a phobl ifanc;  
• cefnogi’r gwaith o feithrin consensws ar faterion sy’n ymestyn y tu hwnt i 

gylchoedd etholiadol;  
• creu cyfleoedd i Gymru barhau i ddangos arweiniad rhyngwladol.  

I ddarpar Aelodau, byddai cymryd rhan yn cynnig cyfle i ymgysylltu’n adeiladol ar 
draws ffiniau gwleidyddol, a chyfrannu at weledigaeth gyffredin ar gyfer dyfodol 
Cymru, mewn partneriaeth â chymuned o hyrwyddwyr cenedlaethau’r dyfodol. 

Gwahoddir aelodau sydd â diddordeb mewn dysgu mwy am y Grŵp Trawsbleidiol 
hwn i gysylltu â Swyddfa Comisiynydd Cenedlaethau'r Dyfodol i gael rhagor o 
wybodaeth: cysylltwchâni@cenedlaethaurdyfodol.cymru. 

Atodiad A: 

Nodyn ar yr achos dros sefydlu Pwyllgor ar gyfer y Dyfodol i Senedd Cymru 

Mae’r cynnwys hwn wedi’i lywio gan bapur llawn a baratowyd gan Cat Tully, School 
of International Futures, ac a olygwyd gan Syr Bernard Jenkin AS, cyn Gadeirydd y 
Pwyllgor Cyswllt, a’r Arglwydd Robertson o Bort Ellen, i gefnogi’r achos dros 
Bwyllgor ar gyfer y Dyfodol yn Senedd y DU. 

Enghreifftiau o arferion rhyngwladol 

Mae gan seneddau sydd â threfniadau cyfansoddiadol tebyg eisoes Bwyllgor ar 
gyfer y Dyfodol, Pwyllgor ar gyfer Cenedlaethau’r Dyfodol, neu gyrff cyfatebol sy’n 
canolbwyntio ar ragwelediad, craffu hirdymor a pholisi hirdymor. 

Mae’r maes hwn yn magu momentwm. Cynhaliwyd Uwchgynhadledd gyntaf 
Pwyllgorau Seneddol y Dyfodol y Byd yn y Ffindir yn 2022, gan ddod â 26 o wledydd 
ynghyd. Erbyn 2025, pan gynhaliwyd yr Uwchgynhadledd yn Chile, roedd y 
niferoedd wedi tyfu i fwy na 70 o seneddau, gan gynnwys Wcráin. Mae’r twf hwn 
wedi’i gyflymu ymhellach yn sgil mabwysiadu Datganiad y Cenhedloedd Unedig ar 
Genedlaethau’r Dyfodol ym mis Medi 2024, gan gynyddu diddordeb mewn 
sefydliadau seneddol, deddfwriaeth a mecanweithiau cyfranogol newydd cyn yr 
adolygiad yn 2028. 

Pwyllgor y Dyfodol y Ffindir: mae’r Ffindir yn darparu’r enghraifft fwyaf 
sefydledig ac addysgiadol o pam mae hyn yn bwysig. 

Ers 1993, mae Pwyllgor Seneddol y Dyfodol y Ffindir wedi gweithredu fel pwyllgor 
sefydlog sy’n cefnogi pob pwyllgor seneddol arall wrth ystyried materion hirdymor. 
Mae iddo bedair nodwedd nodedig: 

1. Cefnogaeth seneddol ar draws y system. 
Nid yw’r Pwyllgor yn cystadlu â phwyllgorau eraill; mae’n eu cryfhau drwy 
greu deialog ar heriau a chyfleoedd mawr y dyfodol.  

2. Perthynas glir rhwng y weithrediaeth a’r ddeddfwrfa. 
Ym mhob cylch etholiadol, mae’r llywodraeth yn cynhyrchu Adroddiad ar y 
Dyfodol ar draws y gwasanaeth sifil. Mae’r senedd, drwy’r Pwyllgor, yn craffu 
ar yr adroddiad hwn, yn archwilio tueddiadau hirdymor, gan gynnwys 
effeithiau rhwng cenedlaethau, ac yn dwyn y llywodraeth i gyfrif.  

3. Ymgysylltu dwfn â dinasyddion ac arbenigedd. 
Mae’r Pwyllgor yn ymgysylltu’n rheolaidd â’r cyhoedd, ymchwilwyr ac 
ymarferwyr fel rhan o’i ymchwiliadau. Mae cronfa arloesi genedlaethol y 
Ffindir, SITRA, yn adrodd yn uniongyrchol i’r Senedd, gan atgyfnerthu 
goruchwyliaeth ddemocrataidd dros fuddsoddi hirdymor.  

4. Argyfwng fel catalydd. 
Sefydlwyd y Pwyllgor yn ystod cyfnod o darfu cenedlaethol dwys yn dilyn 
cwymp yr Undeb Sofietaidd, pan gollodd y Ffindir fynediad at farchnadoedd a 
oedd yn cyfateb i tua 40% o’i CMC. Fe’i crëwyd mewn ymateb i bwysau 
parhaus gan gymdeithas sifil a seneddwyr am ffordd well o lywio ansicrwydd. 

Yn bwysig, mae Pwyllgor y Ffindir wedi dylanwadu nid yn unig ar bolisi economaidd 
a chymdeithasol, ond hefyd ar feddwl ym maes diogelwch cenedlaethol, gan 
gynnwys parodrwydd amddiffyn a gorfodaeth filwrol. Mae hyn yn dangos 
perthnasedd rhagwelediad seneddol i swyddogaethau craidd y wladwriaeth. 

Mae seneddau eraill sy’n addasu syniadau tebyg i’w cyd-destunau eu hunain yn 
cynnwys: 

• Mae Lithwania wedi arwain gwaith seneddol ar senarios hyd at 2050, gan 
gefnogi’r gwaith o lunio gweledigaeth a chynllunio ar gyfer sefyllfaoedd 
amrywiol.  

• Mae Estonia, Malta a De Korea wedi sefydlu grwpiau seneddol ar y dyfodol 
sy’n mynd i’r afael â newid demograffig a tharfu technolegol.  

• Mae Chile, Uruguay a Kenya yn defnyddio mecanweithiau rhagwelediad 
seneddol i archwilio goblygiadau deallusrwydd artiffisial a thrawsnewid system 
gyfan, gan gynnwys drwy gydweithio rhanbarthol — gweler Datganiad 
Montevideo ar lywodraethu rhagweledol, a lofnodwyd gan 27 o seneddau De 
America.  

• Diwygiodd yr Eidal ei chyfansoddiad yn 2022 i wreiddio tegwch rhwng 
cenedlaethau, ac mae wedi cyflwyno asesiadau effaith rhwng cenedlaethau 
gorfodol ar gyfer deddfwriaeth, sydd eisoes yn ail-lunio penderfyniadau ar 
gymorthdaliadau a chyllidebau.  

• Mae Seland Newydd wedi gwreiddio craffu seneddol ar Friffiadau 
Mewnwelediadau Hirdymor.  

Ar draws yr enghreifftiau hyn, mae’r wers yn gyson: mae strwythurau seneddol 
traddodiadol yn ei chael hi’n anodd mynd i’r afael â materion sy’n drawsbynciol, yn 
hirdymor ac yn llawn ansicrwydd. Mae Pwyllgorau ar gyfer y Dyfodol wedi dod i’r 
amlwg fel ymateb sefydliadol ymarferol i ymgysylltu â strategaeth genedlaethol 
hirdymor. 

Enghreifftiau rhyngwladol o ddemocratiaeth gydgynghorol / mini-gyhoeddus 

Gwlad y Basg: Cynulliadau Dinasyddion 

Roedd y cynulliadau’n defnyddio loteri ddinesig i adnabod grwpiau amrywiol o 
ddinasyddion i gymryd rhan. Cymerodd y cyfranogwyr ran mewn 40 awr o 
gydgynghori ym mhob cynulliad, gyda chefnogaeth arbenigwyr a gwybodaeth 
gynhwysfawr. Cafodd y gwaith dylunio a gweithredu ei feincnodi yn erbyn safonau 
rhyngwladol: fframwaith Egwyddorion Arfer Da yr OECD ar gyfer Prosesau 
Cydgynghorol. 

Daeth Cynulliadau Dinasyddion Tolosa a Gipuzkoa, rhwng 2022 a 2025, ag ystod o 
randdeiliaid lleol a rhyngwladol ynghyd, gan gynnwys Arantzazulab, yr OECD, 
DemocracyNext, grŵp ymchwil o brifysgol leol, a sefydliad cyfranogol lleol, 
Prometea. Ar gyfer pob Cynulliad, dewiswyd pobl o Tolosa/Gipuzkoa i gymryd rhan 
drwy loteri ddinesig, gyda dinasyddion yn cynrychioli amrywiaeth leol ar sail oedran, 
rhywedd, lefel addysg a man preswylio. Cafodd y cyfranogwyr eu talu am yr amser a 
dreuliwyd ganddynt yn cymryd rhan yn y mentrau. 

Cyfarfu’r Cynulliadau dros sawl mis, gan gymryd rhan mewn tua 40 awr o 
gydgynghori ar ddau bwnc penodol: iechyd meddwl yng Nghynulliad Tolosa, a’r 
argyfwng hinsawdd yng Nghynulliad Gipuzkoa. Darparwyd gwybodaeth gynhwysfawr 
i’r cyfranogwyr ar bob pwnc, a chafodd y sesiynau eu hwyluso gan arbenigwyr, gyda 
digon o amser wedi’i neilltuo ar gyfer trafodaeth mewn grwpiau. Roedd y sesiynau 
ailadroddus yn caniatáu i faterion gael eu trafod yn fanwl ac i gyfranogwyr gydweithio 
a dod i gonsensws, a lywiodd wedyn y gwaith o ddatblygu argymhellion. Cafodd 
argymhellion pob Cynulliad eu drafftio a’u cyflwyno i swyddogion lleol. Adolygodd 
swyddogion y cyngor yr argymhellion o’r ddau Gynulliad, mabwysiadu’r mwyafrif 
ohonynt, a darparu diweddariadau pellach ar eu gweithredu yn 2023, 2024 a 2025. 

Canlyniadau / Effaith / Tystiolaeth o gyfranogiad cyhoeddus yn arwain at newid 

Cafodd argymhellion y ddau Gynulliad eu mabwysiadu gan swyddogion, gyda’r 
mwyafrif ohonynt, ar draws y ddau Gynulliad, yn cael eu gweithredu gan lywodraeth 
leol neu ranbarthol. Bu swyddogion yn cymryd rhan mewn digwyddiadau a 
chyfarfodydd dilynol a gynhaliwyd yn flynyddol hyd at ddwy flynedd ar ôl 
mabwysiadu’r argymhellion. Cafodd Cynulliad Tolosa ei werthuso’n annibynnol gan 
arbenigwyr o Brifysgol Gwlad y Basg. 

Nodwyd bod y broses wedi cael effaith ehangach, gan effeithio ar dros 200 o 
unigolion a oedd yn ymwneud â hi mewn gwahanol ffyrdd, a meithrin diwylliant o 
gydgynghori a chefnogaeth i fentrau yn y dyfodol. 

Gwlad Belg – Model Ostbelgien 

Ostbelgien yw cymuned Almaeneg ei hiaith Gwlad Belg, ac mae ganddi bŵer 
deddfwriaethol dros feysydd gan gynnwys iechyd ac addysg. Hon oedd y rhanbarth 
cyntaf i roi rôl barhaol i ddinasyddion fel rhan o brosesau democrataidd drwy 
gyfraith. 

Mae’r model yn cyfuno dau gorff dinasyddion: Cyngor Dinasyddion sy’n dewis pwnc 
ac yn cynnull Cynulliadau Dinasyddion i drafod y pwnc hwnnw a llunio argymhellion 
polisi. Mae’r Cyngor yn gyfrifol am osod yr agenda, paratoi’r Cynulliadau 
Dinasyddion a dilyn i fyny ar yr argymhellion. Mae’r Cyngor yn cynnwys 24 o 
ddinasyddion sy’n cael eu dewis ar hap, gyda’r nod o fod yn gynrychioliadol o’r 
boblogaeth. Mae aelodau’r Cyngor yn eu swyddi am 18 mis; y nod yw osgoi 
cyfnodau hir tebyg i rai seneddol, a rhoi cyfle i fwy o ddinasyddion gymryd rhan. 

Mae Ysgrifennydd Parhaol hefyd yn ei swydd — rôl weinyddol sy’n cefnogi’r Cyngor 
a’r Cynulliadau, gan sicrhau bod y broses yn rhedeg yn esmwyth a bod cydgysylltu 
effeithiol â’r Senedd. Mae pynciau blaenorol wedi cynnwys gwella amodau gwaith 
gweithwyr gofal iechyd, addysg gynhwysol a thai cynaliadwy. 

Mae aelodau’r Cyngor Dinasyddion yn cyfarfod yn rheolaidd â gwleidyddion i drafod 
gweithrediad eu hargymhellion, ac fe’u gwahoddir i eistedd mewn cyfarfodydd 
pwyllgor i ddilyn y broses weithredu ac i sicrhau bod gwleidyddion yn deall bwriad y 
Cyngor Dinasyddion. Ystyrir bod y broses yn gwella tryloywder ac atebolrwydd. 

Atodiad B: Natur, cwmpas a chylch gorchwyl: beth fyddai Pwyllgor ar gyfer y 
Dyfodol yng Nghymru yn ei wneud 

Mae’r cynnwys hwn wedi’i lywio gan bapur llawn a baratowyd gan Cat Tully, School 
of International Futures, ac a olygwyd gan Syr Bernard Jenkin AS, cyn Gadeirydd y 
Pwyllgor Cyswllt, a’r Arglwydd Robertson o Bort Ellen, i gefnogi’r achos dros 
Bwyllgor ar gyfer y Dyfodol yn Senedd y DU. 

Ni fyddai Pwyllgor ar gyfer y Dyfodol yng Nghymru (a allai fod yn gyd-bwyllgor ar 
gyfer Aelodau etholedig y Senedd a rhanddeiliaid allanol) yn cystadlu â phwyllgorau 
presennol. Yn hytrach, byddai’n bwyllgor newydd ac yn allu newydd. Byddai ei 
ymchwiliadau a’i adroddiadau yn adnodd ychwanegol i bwyllgorau presennol. 

Gan dynnu’n uniongyrchol ar brofiad rhyngwladol, byddai ei swyddogaethau’n 
cynnwys: 

1. Creu galw gwleidyddol am newid ar draws y system 

Mae tystiolaeth o’r DU ac o brofiad rhyngwladol yn dangos mai dim ond pan fydd 
gweinidogion, gyda chefnogaeth y Senedd, yn gosod cyfeiriad clir y mae newid yn y 
gwasanaeth sifil o fewn llywodraeth yn effeithiol. 

Mae hyn yn arbennig o bwysig pan fo angen meddwl hirdymor a systemig. 

Argymhellodd Pwyllgor Cyswllt Senedd y DU y dylid cryfhau ymgysylltiad seneddol â 
strategaeth genedlaethol. Cafodd hyn ei atgyfnerthu gan gasgliadau Cymrodoriaeth 
Heywood. Mae hefyd yn cael ei gefnogi gan ganfyddiadau astudiaeth gymharol fyd-
eang ar systemau llywodraethu effeithiol, a gynhaliwyd gan SOIF ar gyfer Patrick 
Vallance yn 2019, pan oedd yn Brif Gynghorydd Gwyddonol. 

2. Cynnal craffu hirdymor 

Byddai’r Pwyllgor yn cynnig gofod penodol ar gyfer hyn, gyda mandad i edrych ar 
faterion sy’n effeithio ar genedlaethau’r dyfodol ac i ymgysylltu â nhw. Gallai’r gwaith 
hwn fod yn drylwyr, yn dechnegol ac wedi’i strwythuro — er enghraifft, drwy adeiladu 
ar beilot Future Check Grŵp Seneddol Hollbleidiol y DU ar Genedlaethau’r Dyfodol. 

3. Comisiynu astudiaethau ar senarios rhagolygon a thechnolegau’r dyfodol 

Byddai hyn yn cynnwys: 

• ymchwiliadau sy’n canolbwyntio ar y dyfodol i faterion sy’n dod i’r amlwg;  

• ymarferion senario a gwaith sganio’r gorwel ar faterion sy’n dod i’r amlwg, neu 
faterion mawr a chymhleth;  

• offer a thechnegau newydd, gan gynnwys o arferion da rhyngwladol, gwaith 
sganio’r gorwel sy’n datblygu, systemau rhybudd cynnar, ac asesiadau rhwng 
cenedlaethau.  

4. Cefnogi pwyllgorau eraill 

Gallai gynnig enghreifftiau cymharol, templedi ar gyfer ymchwiliadau a safbwyntiau 
ar y dyfodol i bwyllgorau dethol eraill, gan helpu i wreiddio meddwl hirdymor ar draws 
y Senedd heb darfu’n sylweddol ar strwythurau presennol. 

5. Cryfhau cyfranogiad democrataidd 

Gallai gynnal ymgysylltu strwythuredig â dinasyddion a phobl ifanc ar faterion 
hirdymor, gan sicrhau bod meddwl am y dyfodol yn gyfranogol ac yn ddemocrataidd, 
nid yn dechnegocrataidd — a helpu i ailadeiladu ymddiriedaeth rhwng y Senedd a’r 
cyhoedd. 

 

 

 


